Rezime rada
     U magistarskom radu se polazi od toga da je menadžment preduzeća obavezan u određenim obračunskim periodima raditi finansijske izvještaje u skladu sa propisima i standardima. Ovi izvještaji su, pored ostalih informacija, osnova za donošenje poslovnih odluka, pa zbog toga ti podaci trebaju biti istinito i objektivno prezentirani. Finansijski izvještaji prikazuju rezultate upravljanja menadžmenta i odnose se uglavnom na finansijske efekte prošlih događaja i transakcija i u tom smislu finansijski izvještaji trebaju na razumljiv, relevantan, pouzdan, fer način uz poštivanje načela opreznosti, potpunosti i uporedivosti prezentirati informacije važne za ekonomske odluke korisnika.
     S obzirom da se privredna kretanja sve brže odvijaju, svakodnevne informacije ukazuju na veliki broj prevara i grešaka značajnog karaktera.U poslovanju privrednih društava i javnog sektora, prevare i greške nastaju kao posljedica nedostatka adekvatne interne kontrole, želje za brzim bogaćenjem, sklonosti ka kriminalu i raznih drugih motiva. Zbog toga revizorski posao i otkrivanje prevara i grešaka  može da bude uzbudljiv, ali nije lagan i jednostavan, pa traži veliko profesionalno iskustvo i pažnju.
     U skladu sa FBiH standardom revizije 240- Prevare i greške potrebno je da revizor prilikom planiranja i izvođenja revizijskih procedura uzme u obzir značajno pogrešno iskazivanje pozicija u finansijskim izvještajima koje je posljedica prevara i grešaka. Ako postoje razlozi za sumnju u prevare i greške, revizor prvo procjenjuje rizik i izvršava procedure za njihovo otkrivanje.

     U radu se daje prikaz toka revizorskih postupaka i razmatranja tvrdnji menadžmenta, kao i upoznavanje sa klijentovim poslovanjem, njegovom strukturom interne kontrole i procjenom kontrolnog rizika uz korištenje testova usklađenosti. Određeni uslovi omogućavaju pojavu grešaka, prevara i nedozvoljenih radnji i revizor prilikom planiranja revizije treba procjeniti rizike od javljanja grešaka i prevara i njihovog uticaja na izvještavanje.
     Teorijski doprinos ovog magistarskog rada je utvrđivanje teorijske osnove revizijskih procedura za otkrivanje grešaka i prevara u finansijskim izvještajima, te mjera za detekciju i otkrivanje nepravilnosti koje treba svaka institucija, organizacija i preduzeće da  kreira u funkciji efikasnije borbe za praćenje i kontrolu poslovne i druge aktivnosti.

     Aplikativni dio ukazuje na slabu kontrolu i reviziju javnih prihoda, jer ima dosta nepravilnosti u korištenju budžetskih sredstava. Porezna uprava je otkrila veći dio nepravilnosti i nezakonitih radnji vezano za utaje poreza, a preduzimaju se dodatne radnje na otkrivanju i otklanjanju raznih nepravilnosti. Nelegalne finansijske konstrukcije i računovodstvene mani-pulacija su još snažno prisutne, a odnose se, prije svega, na neplaćanje poreza i doprinosa velikih preduzeća. Preventivno djelovanje je sigurnije i bolje nego otkrivanje nepravilnosti, pa je potrebno kreirati više procedura i adekvatno implementirati računovodstvene standarde, raditi na edukaciji zaposlenih i organizovati stalne kontole.
